
Il-politikant u l-konsulent ekonomiku Franċiż Jean Monnet iddedika ruħu għall-
kawża tal-integrazzjoni Ewropea. Huwa kien l-ispirazzjoni wara l-‘Pjan ta’ 
Schuman’, li kien jipprevedi t-twaħħid tal-industrija tqila tal-Ewropa tal-Punent.

Monnet kien mir-reġjun ta’ Cognac fi Franza. Meta telaq mill-iskola ta’ 16-il sena, 
huwa vvjaġġa internazzjonalment bħala negozjant tal-konjak, iktar tard ukoll 
bħala bankier. Matul iż-żewġ Gwerer Dinjin huwa okkupa pożizzjonijiet għoljin 
relatati mal-koordinazzjoni tal-produzzjoni industrijali fi Franza u r-Renju Unit. 

Bħala konsulent ewlieni tal-gvern Franċiż, kien l-ispirazzjoni prinċipali wara 
l-famuża ‘Dikjarazzjoni Schuman’ tad-9 ta’ Mejju 1950, li wasslet għall-ħolqien
tal-Komunità Ewropea tal-Faħam u l-Azzar u, għalhekk, hija meqjusa bħala
t-twelid tal-Unjoni Ewropea. Bejn l-1952 u l-1955 huwa kien l-ewwel president
tal-korp eżekuttiv tagħha.

Jean Monnet: il-forza unifikanti wara 
t-twelid tal-Unjoni Ewropea

Jean Monnet 1888 - 1979

Żgħożija

Jean Omer Marie Gabriel Monnet twieled fid-9 ta’ Novembru 1888 

fil-belt ta’ Cognac, fi Franza. Wara li telaq mill-iskola ta’ 16-il sena, 

missieru bagħtu Londra biex jaħdem fin-negozju tal-familja ta’ 

bejgħ tal-konjak, wara li ntebaħ li l-ħiliet interpersonali straordinarji 

ta’ ibnu kienu jagħmluh ferm adattat għal karriera fil-kummerċ 

internazzjonali. Tabilħaqq, minn din l-esperjenza bikrija, ivvjaġġa 

mal-erba’ rjiħat tad-dinja bħala negozjant rispettat u ta’ suċċess.

L-Ewwel Gwerra Dinjija

Fl-1914, l-applikazzjoni tiegħu biex jidħol fil-militar ġiet miċħuda 

minħabba raġunijiet ta’ saħħa. Sabiex ikun jista’ jaqdi lil pajjiżu 

b’mod ieħor, ikkuntattja lill-gvern Franċiż bi proposta sabiex 

jiġu koordinati aħjar il-provvisti tal-gwerra mal-Ingilterra. Din 

il-proposta ġiet approvata u l-President Franċiż għażlu bħala 

intermedjarju ekonomiku bejn Franza u l-alleati tagħha.

Wara li wera attitudni professjonali eċċellenti matul il-gwerra, 

fl-età ta’ 31 sena sar Deputat Segretarju Ġenerali tal-Lega tan-

Nazzjonijiet mal-ħolqien tagħha fl-1919. Mal-mewt ta’ missieru 

fl-1923, mar lura lejn Cognac u rnexxielu jerġa’ jagħti l-ħajja lin-

negozju tal-familja li kien qabad in-niżla. Matul is-snin ta’ wara, 

l-esperjenza tiegħu fil-finanzi internazzjonali ratu involut mill-qrib 

anki fl-organizzazzjoni mill-ġdid tal-finanzi nazzjonali ta’ bosta

pajjiżi tal-Ewropa tal-Lvant bħar-Rumanija u l-Polonja, jagħti

konsulenza lill-gvern Ċiniż, jassisti fl-organizzazzjoni mill-ġdid tan-

netwerk tal-ferrovija, u jgħin fit-twaqqif ta’ bank f’San Francisco.

It-Tieni Gwerra Dinjija

Fil-bidu tat-Tieni Gwerra Dinjija, Monnet reġa’ offra s-servizzi 

tiegħu lil pajjiżu u laħaq President tal-kumitat Franko-Ingliż 

imwaqqaf sabiex jikkoordina t-tlaqqigħ tal-kapaċitajiet ta’ 

Jean Monnet jibda l-ewwel produzzjoni tat-tidwib tal-ħadid taħt il-
Komunità Ewropea tal-Faħam u l-Azzar.

produzzjoni taż-żewġ pajjiżi. Huwa kkonvinċa lill-mexxejja Ingliżi 

u Franċiżi, Churchill u de Gaulle sabiex jibnu unjoni politika sħiħa

bejn iż-żewġ pajjiżi għall-ġlieda kontra n-Nażiżmu, iżda l-pjan

falla fl-aħħar mument.

Il-Pjan ta’ Monnet 

Wara dak iż-żmien, Monnet offra s-servizzi tiegħu lill-gvern Ingliż 

li bagħtu fl-Istati Uniti sabiex jissorvelja x-xiri ta’ provvisti tal-

gwerra. Wara li impressjona lill-President Amerikan Roosevelt, 

malajr sar wieħed mill-konsulenti fdati tiegħu u talbu jespandi 

l-kapaċità produttiva għall-apparat militari fl-Istati Uniti, meta

dan il-pajjiż lanqas biss kien għadu daħal fil-gwerra.

Fl-1943, Monnet sar membru tal-Kumitat Franċiż għall-Ħelsien 

Nazzjonali, il-gvern de facto Franċiż f’eżilju f’Algiers. Kien f’dan 

iż-żmien li ħareġ b’mod espliċitu bil-viżjoni tiegħu għal Unjoni tal-

Ewropa sabiex terġa’ tinkiseb u tinżamm il-paċi. Matul laqgħa ta’ 

dan il-kumitat fil-5 ta’ Awwissu 1943, Monnet iddikjara: “Mhuwiex 

se jkun hemm paċi fl-Ewropa, jekk l-istati jerġgħu jiġu kkostitwiti 

fuq il-bażi ta’ sovranità nazzjonali... Il-pajjiżi tal-Ewropa huma 

żgħar wisq biex jiggarantixxu lill-popli tagħhom il-prosperità u 

l-iżvilupp soċjali meħtieġa. L-istati Ewropej iridu jikkostitwixxu

lilhom infushom f’federazzjoni...”. Fl-1944 ħa taħt idejh il-pjan

nazzjonali ta’ modernizzazzjoni u żvilupp bil-għan li jerġa’ jagħti

l-ħajja lill-ekonomija Franċiża u jerġa’ jibni lill-pajjiż wara l-gwerra.

Id-Dikjarazzjoni Schuman

Wara li l-pjan tiegħu ġie aċċettat u mwettaq, beda jintebaħ li 

xorta waħda, il-bini mill-ġdid u l-integrazzjoni tal-Ewropa ma kinux 

qegħdin iseħħu malajr daqs kemm xtaq, u bil-mod kif kien jaħseb 

li kellu jsir. Fil-kuntest ta’ tensjonijiet internazzjonali dejjem ikbar, 

Monnet fehem li kien wasal iż-żmien li jittieħdu passi veri lejn 

l-unità Ewropea u hu u l-grupp tiegħu bdew jaħdmu fuq il-kunċett 

ta’ Komunità Ewropea. Fid-9 ta’ Mejju 1950, Robert Schuman, il-

Ministru tal-Affarijiet Barranin ta’ Franza, għamel l-hekk imsejħa 

‘Dikjarazzjoni Schuman’ f’isem il-gvern Franċiż. Din id-Dikjarazzjoni 

ġiet xprunata u mħejjija minn Monnet u pproponiet li tqiegħed

il-produzzjoni Ġermaniża u Franċiża tal-faħam u l-azzar taħt il-

kontroll ta’ Awtorità Għolja waħda. L-idea wara dan kien li jekk

il-produzzjoni ta’ dawn ir-riżorsi tinqasam bejn l-iktar żewġ pajjiżi 

b’saħħithom fil-kontinent, dan jipprevjeni l-gwerer fil-ġejjieni.

Peress li l-gvernijiet tal-Ġermanja, l-Italja, il-Pajjiżi l-Baxxi, il-Belġju 

u l-Lussemburgu esprimew il-qbil tagħhom, din id-dikjarazzjoni

ħejjiet il-bażi għall-Komunità Ewropea tal-Faħam u l-Azzar, il-

predeċessur tal-Komunità Ekonomika Ewropea li mbagħad saret 

l-Unjoni Ewropea.

Wara li fl-1954 falla l-ħolqien ta’ ‘Komunità Ewropea għad-

Difiża’, Monnet waqqaf il-‘Kumitat ta’ Azzjoni għall-Istati Uniti 

tal-Ewropa’. Dan il-kumitat twaqqaf sabiex jagħti ħajja mill-ġdid 

lill-ispirtu ta’ integrazzjoni Ewropea u sar wieħed mill-forzi ewlenin 

wara ħafna mill-iżviluppi fl-integrazzjoni Ewropea bħall-ħolqien 

tas-Suq Komuni, is-Sistema Monterja Ewropea, is-summits fil-

Kunsill Ewropew u l-elezzjoni għall-Parlament Ewropew permezz 

ta’ vot dirett. 

Minkejja li temm l-edukazzjoni formali fl-età ta’ 16-il sena u 

kontra kull probabbiltà, Jean Monnet sar raġel ta’ ħafna rwoli: 

negozjant internazzjonali, raġel tal-finanzi, diplomatiku u statista. 

Madankollu, qatt ma ġie elett f’xi kariga pubblika u għaldaqstant, 

qatt ma kellu s-setgħa politika formali sabiex jinforza l-ideat 

tiegħu. Kien permezz tat-talent ta’ argumentazzjoni u persważjoni 

li kkonvinċa lill-mexxejja Ewropej sabiex jaħdmu lejn interessi 

komuni u sabiex jifhmu l-benefiċċji tal-kooperazzjoni.

